“Җиргә язны кем китерә?”
(Уртанчылар төркемендә Шәүкәт Галиевның шул исемдәге шигыре буенча сөйләм теле һәм конструкцияләүдән комплекслы эшчәнлек)
Гөлнур СИРАЗЕВА,

Казан шәһәре 27 нче “Дуслык“ балалар бакчасының II квалификация категорияле тәрбиячесе
Максат: 
– балаларның яз билгеләре турындагы белемнәрен ныгыту; 
– тәрбиячене ишетә һәм сорауларга тулы итеп җавап бирә белү осталыкларын, логик фикерләү сәләтен; бармакларның җитез, төгәл хәрәкәтләр ясау күнекмәләрен үстерү;
– табигатькә соклану, аңа сакчыл караш тәрбияләү.

Күрсәтмәлелек: яз билгеләрен чагылдыручы рәсемнәр.

Материал: ак кәгазь битләре.

Алдан үткәрелгән эшчәнлек: Шәүкәт Галиевның “Җиргә язны кем китерә?” шигырен уку, берничә балага яттан өйрәнү өчен бирү.
Эшчәнлек барышы.
(Тәрбияче балаларга аю баласыннан хат алганлыгы турында әйтә.)

Тәрбияче. Аю баласы урманда яши. Ул кышкы йокысыннан уянган да табигатькә нәрсә булганын аңламаган. Шуңа күрә ул безгә хат язарга булган.
– Балалар, бу матур язны кем алып килгән соң? – дип сорый Аю баласы.
Аюның соравына җавап биргәнче, бераз сөйләшеп алыйк. Балалар, яз урманга гына килдеме? (Балалар җавап бирә.)

– Урманга гына түгел, безнең урамга да яз килде. 
– Табигатькә яз килде. 
Тәрбияче. Әйтегез әле, сез язның нинди билгеләрен беләсез? (Тамчы тама, кара каргалар килә, гөрләвекләр ага, яңгыр ява, күк күкри, кошлар сайрый, көннәр озая, кояш көлә, яшел үләннәр чыга, язның беренче чәчәкләре умырзаялар калка.)
– Шигырьне искә төшерик. Бәлки аю баласының соравына җавапны аннан табарбыз. Тамчылар нәрсә сөйли икән?
1 нче бала. 
Уянды да тамчы тамды, 
Әй сөенде, әй шатланды:

– Җиргә язны мин китердем,

Мин җиткердем!

Тәрбияче. Балалар, иң беренче булып җылы яктан кайсы кошлар кайта?

Балалар. Кара каргалар килә.

2 нче бала. 
Карга килде, горур бик тә:

– Мин килдемме, карлар китә.

–Җиргә язны мин китердем,

Мин җиткердем!

Тәрбяче. Җир өстен кояш җылыткач, нинди күренешләр күзәтелә?

Балалар. Гөрләвекләр ага. Кар эри.

3 нче бала.
Гөрләвек тә җырын сузды,

Челтер-челтер алга узды:

– Җиргә язны мин китердем,

Мин җиткердем!

Тәрбияче. Балалар, кар катламын тишеп, иң беренче булып нинди чәчәкләр чыга?

Балалар. Умырзаялар чыга.

4 нче бала.
Умырзая көртне ачты,

Аяк өсте торып басты:

–Җиргә язны мин китердем,

Мин җиткердем!

Тәрбияче. Көннәр җылыткач күк күкри, ләйсән яңгыр ява. Бәлки язны алар алып килгәндер? Әйдәгез әле, тыңлап карыйк үзләрен.

5 нче бала.
Ләйсән яңгыр сибәләде,

Шул ук булды сөйләгәне:

–Җиргә язны мин китердем,

Мин җиткердем!

6 нчы бала.
Аңа каршы күк күкрәде :

– Мин кузгаттым җир-күкләрне,

– Җиргә язны мин китердем,

Мин җиткердем!

Тәрбияче. Карлар эреп беткәч, зәңгәр күктә тургайлар җырын суза. Бәлки язны алар алып килгәндер?
7 нче бала.
Тургай әйтте: – Мактансыннар...

Сайравыма шатлансыннар.
– Җиргә язны мин китердем,

Мин җиткердем!

Тәрбияче. Йомры йомшак сары йомгак нәрсә ул?
Балалар. Чеби.

Тәрбияче. Әллә соң җиргә язны шул чеби алып килгәнме? Әйдәгез тыңлап карыйк.

8 нче бала.
Чеби чыкты, кабык тишеп:
– Бик вакытлы булды ничек,

Җиргә язны мин китердем,

Мин җиткердем!

Тәрбияче.
Җәеп якты канатларын,

Яз үз сүзен кабатлады:

9 нчы бала:

– Тамып килдем! Җырлап килдем!
Үзем килдем!

Тәрбияче. Балалар яз үзе килгән икән безгә. Ә минем уйлавымча, язны кояш алып килгән. (Тәрбияче интерактив тактада кояш рәсемен күрсәтә.)
...Иң биектән барсын күрә,

Елтыр-елтыр кояш көлә –
Яз язмышын тик ул белә.

Дәшми генә!

Тәрбияче. Балалар ни өчен язны кояш алып килгән, диеп уйлыйсыз?
Балалар. Ул ул җир өстен җылыта. Кояш елмайгач, кар эри, җир җылына, үләннәр үсә һ.б
 Тәрбияче. Балалар әйдәгез “Кояш көлә” уенын уйнап алабыз.

Физкультминут: “Кояш көлә”.
(Түгәрәк ясап басалар,чүгәлиләр.)

Кояш көлә, кояш көлә. (Елмаялар.)

Ул югары күтәрелә. (Кулларын югары күтәреп торып басалар.)

Кояш көлә, без биибез,
Бик күңелле яшибез. (Бию хәрәкәтләре ясыйлар.)

 Тәрбияче. Балалар, рәсемнәргә карап, яз билгеләрен тагын бер кабатлап чыгыйк. (Интерактив тактада рәсемнәр күрсәтелә.)

Балалар. Кояш көлә, кар эри, гөрләвекләр ага, карга килә, сыерчыклар килә, умырзаялар чыга, балалар көймә йөздерәләр һ.б.
Тәрбияче. Ә сез көймәләр йөздерергә яратасызмы? Әйдәгез. бергәләшеп көймәләр ясыйк.
(Тәрбияче белән балалар кәгазь көймәләр ясыйлар.)
Бармак уены. “Көймә”.
Учыбызны җыябыз (кулларны берләштерәләр).
Көймә ясап куябыз (Йөзү хәрәкәтләре ясыйлар).
Тәрбияче. Ә хәзер көймәләребезне күлдәвеккә йөздереп җибәрик. Менә бу көймәне, конвертка хат белән бергә салып, аю баласына җибәрик. 

Аю баласының соравын кабатлыйк әле.

– Табигатькә язны кем алып килгән?

Аю баласына нинди җавап язарбыз?

– Җиргә язны кояш алып килгән.
(Көймәләрне күлдәвектә “йөздерәләр”)

